
Zəngəzur qədim və orta əsrlərdə 

 

Zəngəzuru əhatə edən ərazilər də daxil olmaqla, Kür-Araz aralığı e.ə. 675-550-ci illərdə Midiya 

(Maday) dövlətinin tərkibində olmuşdur. E.ə. 550-330-cu illərdə isə Əhəmənilər imperiyası Cənubi Qafqazı 

özünə tabe etmişdir.  

E.ə. III əsr - b.e. 226-cı ilinədək Qafqazın bir çox əraziləri, o cümlədən, indiki Zəngəzurun ərazisi 

Parfıya padşahlığının tabeliyində olmuşdur. 226-651-ci illərdə fars xanədanının Sasanilər sülaləsi 

hakimiyyətdə olmuşdur. 

Zəngəzurun ərazisi erkən orta əsrlərdə İskit çarlığının və Atropatena dövlətinin, Azərbaycan 

Albaniya dövlətinin tərkibində olmuşdur.  

VI əsrin ortalarında I Xosrov Ənuşirəvanın inzibati islahatı nəticəsində Adurbadaqan vilayəti 

yaradılmış, Azərbaycanın həm şimalı, həm də cənubu vahid ad altında birləşdirilmişdi. VII əsrin 

əvvəllərində Bizans imperatoru II İraklinin Sasani şahənşahı II Xosrov Pərvizlə apardığı müharibədə qalib 

gəlməsi fars hakimiyyətinə tabe olan ölkələrdə müstəqillik meyillərini gücləndirmişdi. Nəticədə Sünik 

knyazlığı da müstəqil olmuşdu. Moisey Kalankatlı “Albaniya tarixi” əsərində VII əsrin əvvəllərində 

müstəqil Sünik knyazlığının mövcud olduğunu qeyd edir.  

Qədim dövr mənbələrində bu region Sisakan, yaxud Sünik adlanırdı. Tədqiqatçılar Sisakan 

toponiminin həmin ərazidə yaşayan qədim türk tayfalarından olan sakların adı ilə bağlı olduğunu yazırlar. 

Albaniyada, o cümlədən Sünikdə xristianlıq müqəddəs Faddey və Varfolomeyin missioner 

fəaliyyətlərinin nəticəsində 313-cü ildən etibarən alban zadəganlarının xristianlığı qəbul etməsindən sonra 

yayılmağa başlamışdır. Dünyanın ilk xristian məbədləri bu ərazilərdə inşa edilmişdir. Albanlar və süniklilər 

xristianlığın diofizit məzhəbinə mənsub idilər. Onlar İsa peyğəmbərin həm insan, həm də ilahi mahiyyətini 

qəbul edirdilər.  

Sisyan nahiyəsindəki Tanaat məbədi, müqəddəs Qriqori, yaxud Qarakilsə məbədi, Tatev məbədi 

kimi bir çox məbədlər erməni-qriqorian kilsələrinə çevrilmiş qədim Alban abidələri nümunələrindəndirlər. 

Zəngəzurun əhalisinin bir hissəsi xristianlığın alban qanadını qəbul etsə də, bir hissəsi - xüsusilə Araz 

boyu, Zəngəzur və Bərgüşad silsiləsi üzrə yerləşən yaşayış məntəqələri, özlərinin əvvəlki dinlərində - 

atəşpərəstlikdə qalmaqda davam edirdilər. 

VIII-IX əsrlərdən etibarən erməni qriqorian kilsəsi Sünikdə alban kilsəsini sıxışdırmağa, onun 

fəaliyyətini məhdudlaşdırmağa və xristian əhalisini sürətlə qriqorianlaşdırmağa başlamışdır. Dvində 

yerləşən erməni qriqorian kilsəsi Bərdədəki alban kilsəsini və onun nəzdındə olan Sünik kilsəsini özündən 

asılı vəziyyətə salandan sonra ermənilər tərəfindən albanlara qarşı əsl mənəvi genosid həyata keçirilmişdir. 

Alban dilində və alban əlifbası ilə yazılan bütün kitablar ermənicəyə, erməni kilsəsinə sərf edən şəkildə 

köçürüldükdən sonra yandırılmış, Tərtər çayına atılaraq, məhv edilmişdir. 

Alban tarixinin yazılı abidələrindən dövrümüzə gəlib çıxan yeganə əsər alban salnaməçisi Moisey 

Kalankatuklunun “Alban tarixi” kitabıdır. Bu kitab da zəmanəmizə orijinalında deyil, əski erməni kilsə 

dilinə - qrabarcaya tərcümə edilərək gəlib çatmışdır. Erməni tarixçilərinin bütün cidd-cəhdlərinə 

baxmayaraq, əsərin müəllifinin erməni olmadığı və əsərin ermənicə yazılmadığı kitabın öz mətnindən bəlli 

olur. 

VII əsrin ortalarında (642-ci il) Ərəb xilafəti Sasani ordusunu darmadağın edərək, bir-birinin ardınca 

İranı və onun tabeliyində olan yarımüstəqıl ölkələri -Atropateni, Albaniyanı, o cümlədən, Süniki və 

İbenyanı da işğal etdi. 

Xilafət qoşununa qarşı döyüşdə Alban hökmdarı Cavanşir böyük qəhrəmanlıqlar göstərsə də nəticədə 

Albaniya və Sünik knyazlığı süquta uğradı. 

656-889-cu illərdə bu region Ərəb xilafətinin hökmranlığı altında olmuşdur. Bu dövrdə Qafqazda 

İslam dini yayıldı. Qafqaz Albaniyasının bütün vilayətləri kimi, Sünik də xilafətin tabeliyinə keçdi. 

Albaniya Arran, Sünik isə Sisəcan adlandırılmağa başladı. 

Ərəb xilafətinin dəstəyi ilə erməni kilsəsi 705-ci ildə Alban kilsəsini monofızitləşdirdi və özündən 

asılı vəziyyətə saldı. Alban katolikosluğu Bərdədən Amarasa köçürüldü, əhalinin qriqoriyanlaşdırılması 

prosesi sürətləndi. Erməni kilsəsi alban ruhaniləri tutduqları mövqelərdən sıxışdırıb çıxarır və ölkədə 

ərəblərin əlləri çatmayan dağlıq yerlərdə yaşayan albanları qriqorianlaşdırmağa çalışırdılar. Kilsələrdə, 

hətta məişətdə belə albanca danışmaq yasaq edildi. Alban yazısı unutduruldu. Lakin qriqoriyanlaşdırma 

prosesi albanların kəskin müqavimətinə rast gəldi, buna görə də bu, çox uzun sürdü. 

Albanların müsəlmanlığı qəbul etməyən hissəsi qriqorianlaşdıqca erməniləşməyə başladı. 

Müsəlmanlığı qəbul edən albanlar isə bölgənin digər müsəlmanları ilə yanaşı, səlcuq oğuzlarına qaynayıb-

qarışaraq türkləşdilər. 

Qriqorianlığın nüfuzunu artırmaq adı ilə xilafətin razılığı əsasında Kiçik Asiyadan indiki Göyçə, 

Zəngəzur və Qarabağ torpaqlarına ermənilər köçürülməyə başlandı. 

VIII-IX əsrlərdə Azərbaycanda Xilafətə qarşı çıxışlar geniş vüsət almışdı. Təbriz və Ərdəbil 

yaxınlığında xürrəmilər üsyan qaldırmışdılar. 816-cı ildə döyüşlərin birində xürrəmilərin başçısı Cavidan 

öldükdən sonra onun yerini Babək tutur. Babək 22 il hərəkata rəhbərlik edir. Babəkin xilafət ordusuna qarşı 

vuruşduğu qalalardan biri də Qafan bölgəsinin Quşçulu kəndinin ərazisindəki əzəmətli qaladır. 

Zəngəzurdakı Şəki qalasının hakimi Səhl İbn Sumbat 837-ci ildə Babəki Bazarçayın hövzəsində, 

Darvazatəpə dağı ətrafında tutduqdan sonra öz iqamətgahına aparmış, sonra isə xilafət nümayəndələrinə 

təslim etmişdir.  

IX əsrin II yarısında Azərbaycanda yaranmış əvvəlcə yanmmüstəqil, X əsrin əvvəlində isə tam 

müstəqil dövlət türkmənşəli Sacilər dövləti olmuşdur. Sünik IX-XI əsrlərdə Sacilər (889-942), Salarilər 

(941-981), Şəddadilər (97l-1088) dövlətlərinin tabeliyində olmuşdur. 



Azərbaycan Respublikası Prezidentinin İşlər İdarəsinin 

P R E Z İ D E N T   K İ T A B X A N A S I 
Zəngəzur 

 
Böyük səlcuq hökmdarlarından biri Sultan Alp-Arslan 1065-ci ildə Qapan şəhərini tutaraq Süniki öz 

hökmranlığı altına aldı. Bu dövrdən sonra Zəngəzurda uzun illər davam edən türk hökmranlığı başlamışdır. 

Səlcuqlar Zəngəzurda təxminən 150 il hökmranlıq etmişlər. 

1136-cı ildə Azərbaycan Eldənizlər dövləti yarandıqdan sonra Zəngəzur ərazisi bu dövlətin tərkibinə 

daxil edilmişdir.  

1236-cı ildə moğol-tatarlar Qafqazı və Cənubi Azərbaycanı tutdular. Onlar öz hakimiyyətlərini 

(hülakilər, elxanilər) yaratdılar.  

1385-ci ildə Əmir Teymurun ordusunun Qafqazı işğal etməsi ilə bu ərazilərdə bir müddət davam 

edən teymurilər hökmranlığı dövrü başladı.  

Zəngəzur 1385-1410-cu illərdə Cəlairilər dövlətinin tərkibində olmuşdur. XV-XVIII əsrin 

əvvəllərində Zəngəzur ərazisi Qaraqoyunlu (1410-1467) dövlətinin hakimiyyəti altında olmuşdur. 1431-ci 

ildə Qaraqoyunlu hökmdarı Qara İskəndər Çuxursəd vilayəti, Naxçıvan tüməni ilə birlikdə Qafanı Əmir 

Rüstəmin mülkiyyətinə vermişdi. Qara İsgəndər Sebastiya, Xarberd və Tərcandan xeyli ermənini Çuxur-

Səddə və Sünikdə gətirib yerləşdirmişdir. 

Sonra Zəngəzur Ağqoyunlu (1468-1501) və Səfəvi dövlətlərinin (1501-1736), daha sonra isə Nadir 

şah dövlətinin mühüm bölgələrindən biri olmuşdur.  

XV-XVIII əsrlərə aid sənədlərdə Qaraqoyunlu, Ağqoyunlu və Səfəvi hökmdarlarının Zəngəzurun 

xristian əhalisinə və kilsələrinə verdikləri imtiyazlar haqqında geniş məlumatlar var. Məsələn, Cahanşahın 

1449-cu il tarixli fərmanı ilə Tatev və Vağudi monastırları vergilərdən azad olunmuş, ətraf kəndlərdə 

istehsal edilən məhsullardan monastırlara xüsusi pay aparılması əmr olunmuşdu.  

Errmənilərin öz müstəqil dövlətlərini yaratmaq arzusuna ilkin təkan verən amillərdən ən başlıcası 

XYI-XYIII əsrlərdə Səfəvilərlə Osmanlı Türkiyəsi arasında uzun sürən müharibələr olmuşdur. Səfəvi 

hökmdarları Türkiyə ilə mübarizədə bir sıra Avropa ölkələrinin köməyinə arxalanmaq üçün xristian 

agentlərdən - erməni tacirləri və din xadimlərindən istifadə etmişdilər. I Şah Abbasın 1605-ci ildə verdiyi 

fərman əsasında şahlığın ərazisində pərakəndə yaşayan ermənilərin yığcam halda yaşamaları üçün xüsusi 

ərazilər ayrılmışdı. 

1590-cı il də bağlanmış İstanbul müqaviləsinə görə səfəvilər Zəngəzur da daxil olmaqla 

Azərbaycanın böyük hissəsini itirdilər. 1590-cı ildə Osmanlı dövlətinin tərtib etdiyi “İrəvan vilayətinin 

müfəssəl dəftəri”ndə göstərilir ki, Zəngəzurun Sisyan, Bazarçayı, Zar və Zebil nahiyələrində qeydə alınmış 

94 kənddən yalnız 4 kənddə qeyri-müsəlmanlar yaşamışdır. 1727-ci ildə tərtib olunmuş “Naxçıvan 

sancağının müfəssəl dəftəri”ndə isə qeyri-müsəlmanların artıq 18 kənddə yaşadığı qeyd olunurdu.  

1747-ci ildə Nadir şahın ölümündən sonra Şimali Azərbaycanda müstəqil xanlıqlar yarandı. 

Zəngəzurun ərazisinin böyük bir hissəsi Qarabağ xanlığının, digər hissəsi də Naxçıvan xanlığının tərkibinə 

qatıldı.  

XIX əsrin əvvəllərində Şimali Azərbaycan xanlıqlarının Rusiya tərəfindən işğal edilməsin 

nəticəsində Zəngəzur bölgəsi də Qafqazın yeni inzibati-ərazi bölgüsünə daxil edildi.  


